
26

E visto ri Françeixi a i morti adosso

Passâ con ri cavalli a pestassári,

Atri fâghe strapassi a ciù no posso,

Despacciághe re stacche, e despœuggiâri:

Atri comme rumenta zù intr'un fosso

Ri sœu amixi ammuggiâ ciù streiti, e cari,

Atri fâghe d'attorno ciù d'un zœugo,

Atri piggiâ ri morti, e dâghe fœugo.

O sospirò, ni poendo ciù agguantâ

Soliman sâtò zù da ra Carossa

Per fâ sciaratto con ra spâ arrancâ;

Ma ro vêgio ghe dixe: Troppo grossa

Ti væ a fâra: sta chì: no t'impegná:

E tant'o fa, che torna o l'incarossa:

Pœuscia piggiâ ra stradda verso in sciù,

Lascian ro Campo, e no ro veddan ciù.

Ro vêgio allora e Soliman smontæ,

Sparîo ro coccio, a pê poi se camiña;

E in tra nuvora sempre incappotæ

Caran zù pr'uña valle a man manciña:

Dell'ærto monte Scion pœuscia arrivæ,

Donde re spalle a ro Ponente o chiña,

Ismen se ferma, o guarda, e pâ ch'o faççe

Comme quando se çærcan re lumaççe.

Lì se trovava uña famosa grotta,

Fæta in ro tempo ancon dre guerre antighe;

Ma questa a lungo andà poco ra votta,

Ra bocca eiva serrà d'erbe e d'ortighe:

Ro Mago presto o và, se mette sotta,

E o fà che ra messoira ro destrighe;

Poi co uña man o và drento attastando,

E con l'âtra ro Turco remorcando.

Dixe allora sta bestia: Ohei, Sciô Strion!

Là zù in cà dro diavo andemmo noî?

Ti no me ra sunavi chi a taston,

Se creivo ciù a ra spâ, che a i tœu nescioî

Dixe ro Mago: Taxi: êto mincion!

Lèvate d'int'ra testa sti doroî:

Sacci che Erode mæsmo aveiva l'uso

De passâ comme noî per sto pertuso.

Sto Ræ tâ grotta o fè quando o vorreiva

Tegnî in fren ro so poppolo nemigo:

Lê da ra torre, che nesciun ro veiva,

(Torre Antonia ciamâ da o grande amigo)

Bellamenti o passava, e o se ne zeiva

In ro famoso Tempio senza intrìgo.

Per chì o l'andava fœura de çittæ

Per chì o menava drento gente armæ.

Stradda sì fæta, e scura non ra sà

Persoña d'esto mondo âtro che mi;

E per questa a ra Sala s'anderà,

Onde ro Ræ ro sò conseggio unì,

Che in sti frangenti tanta poira o l'hâ

A segno de lasciâra squæxi lì.

Ti gh'arrivi a ra cheita: senti, e zitto,

Comme l'è tempo, sciorti, e fa politto.

